
Mazkur tartib O‘zbekiston Respublikasining “Davlat xaridlari to‘g‘risida” gi Qonunga (2021-yil 22-apreldagi O‘RQ-684). O‘zbekiston Respublikasi Prezidentining «Davlat xaridlari to‘g‘risida»gi Qonunini amalga oshirish chora-tadbirlari to‘g‘risida Qarorga (2018-yil 27-sentyabrdagi PQ-3953-son) hamda “Xarid qilish tartib-taomillarini tashkil etish va o‘tkazish tartibi to‘g‘risida” Nizomga (2022-yil 20-maydagi VMK-276-son) (keyingi o‘rinlarda Nizom) muvofiq O‘zbekiston texnik jihatdan tartibga solish agentligi va tizim tashkilotlarida davlat xaridlarini amalga oshirishda korrupsion holatlarni oldini olish vazifasini ta’minlaydi. 
1-bob. Elektron davlat xaridlari
1-§. Elektron do‘kondan foydalanish va auksion o‘tkazish
1. Agentlik va tizim tashkilotlari (keyingi o‘rinlarda byurtmachi) Nizom talablari asosida elektron do‘kondan davlat xaridlari amalga oshirilishi mumkin:
Bunda: bir shartnoma bo‘yicha bazaviy hisoblash miqdorining yigirma besh ming baravarigacha (byudjet buyurtmachilari uchun bazaviy hisoblash miqdorining ikki ming besh yuz baravarigacha) qiymatdagi tovarlarning;
bir shartnoma bo‘yicha bazaviy hisoblash miqdorining yuz baravarigacha (byudjet buyurtmachilari uchun bazaviy hisoblash miqdorining ellik baravarigacha) qiymatdagi ishlarning, xizmatlarning davlat xaridlari amalga oshirilishi mumkin.
Elektron do‘kon orqali byudjet buyurtmachisi tomonidan ayni bir turdagi tovarlarning davlat xaridi bir moliya yili davomida bazaviy hisoblash miqdorining o‘n ming baravarigacha amalga oshirilishi mumkin.
Elektron do‘kon orqali byudjet buyurtmachisi tomonidan ayni bir turdagi ishlarning, xizmatlarning davlat xaridi bir moliya yili davomida bazaviy hisoblash miqdorining besh yuz baravarigacha (korporativ buyurtmachilar uchun bazaviy hisoblash miqdorining bir ming baravarigacha) amalga oshirilishi mumkin.
2. Nizom talablariga muvofiq auksion vositasidagi davlat xaridi quyidagi shartlar bir vaqtning o‘zida bajarilgan taqdirda amalga oshiriladi:
tovarning standart xususiyatlarga ega bo‘lishi;
tovarning texnik, ekspluatatsiya qilinish xususiyatlarini va boshqa xususiyatlarini baholash hamda taqqoslash zaruratining mavjud emasligi;
xizmatlarning, ishlarning davlat xaridi ob’ekti bo‘lmasligi;
tovarning qiymati bir shartnoma bo‘yicha bazaviy hisoblash miqdorining besh ming baravaridan kam bo‘lishi. Budjet buyurtmachilari uchun auksiondagi davlat xaridlari bir shartnoma bo‘yicha bazaviy hisoblash miqdorining ikki ming besh yuz baravaridan ortiq bo‘lmasligi kerak.
3. Elektron xaridlar amalga oshirilgach Ishtirokchi (tadbirkor) tomonidan yetkazilgan tovarlarni buyurtmachi tomonidan qabul qilish jarayonida tovarni belgilangan talablarga javob berishi, miqdori va butligini ko‘zdan kechirish uchun Agentlik yoki tizim tashkilotining ma’sul xodimlaridan tashqari Korrupsiyaga qarshi kurash va komplaens nazorati bo‘limi xodimi ishtirok etishi ta’minlanishi shart.
3.1 Korrupsiyaga qarshi kurash va komplaens nazorati bo‘limining xodimi ishtirokisiz tovar moddiy boyliklarni qabul qilishga yo‘l qo‘yilmaydi.

2-bob. Tanlov o‘tkazish tartib-tamoillari
1-§. Tanlov vositasida xaridlarni o‘tkazish shartlari
1. Nizom talablari asosida byurtmachi tomonidan quyidagi hollarda tanlov orqali xaridlar amalga oshiriladi:
Korporativ buyurtmachilar tomonidan tovar qiymati bir shartnoma bo‘yicha bazaviy hisoblash miqdorining ellik baravari miqdoridan oshmaydigan (byudjet buyurtmachilari uchun bazaviy hisoblash miqdorining yigirma besh baravari miqdoridan oshmaydigan) tanlash xarid komissiyasining ishtirokisiz o‘tkazilishi mumkin, biroq bir moliya yilida bir korporativ buyurtmachi uchun bazaviy hisoblash miqdorining bir ming baravari miqdoridagi summadan ko‘p bo‘lmasligi va bir moliya yilida bir byudjet buyurtmachisi uchun bazaviy hisoblash miqdorining besh yuz baravari miqdoridan oshmasligi kerak. 
Bunda g‘olib davlat buyurtmachisi tomonidan tanlash o‘tkazilishi to‘g‘risidagi e’lonni joylashtirmasdan, ochiq axborot manbalaridan olingan narxlarni solishtirish yo‘li bilan yoki tovarlarning (ishlarning, xizmatlarning) potensial yetkazib beruvchilaridan narxlarni so‘rash yo‘li bilan aniqlanadi. 
Rasmiylashtirilgan hujjatlar, tuzilgan shartnomalar va ularga doir qo‘shimcha kelishuvlar to‘g‘risidagi axborot ular rasmiylashtirilgan yoki tuzilgan sanadan e’tiboran uch ish kunidan kechiktirmay davlat buyurtmachisi tomonidan maxsus axborot portalida joylashtiriladi.
Korporativ buyurtmachilar tomonidan tovar qiymati bir shartnoma bo‘yicha bazaviy hisoblash miqdorining besh ming baravaridan yigirma besh ming baravarigacha bo‘lgan miqdorni;
xizmatlarning, ishlarning qiymati bir shartnoma bo‘yicha bazaviy hisoblash miqdorining yigirma besh baravaridan yigirma besh ming baravarigacha bo‘lgan miqdorni tashkil etganda.
2. Budjet buyurtmachilari tomonidan quyidagi hollarda tanlov orqali xaridlar amalga oshiriladi:
tovarning qiymati bir shartnoma bo‘yicha bazaviy hisoblash miqdorining ikki ming besh yuz baravaridan olti ming baravarigacha bo‘lgan miqdorni;
ishlarning, xizmatlarning qiymati bazaviy hisoblash miqdorining yigirma besh baravaridan olti ming baravarigacha bo‘lgan miqdorni tashkil etganda.
3. Buyurtmachi tanlovni o‘tkazish uchun toq sonli a’zolardan (kamida beshta kishidan) iborat xarid komissiyasini (bundan buyon matnda tanlov komissiyasi deb yuritiladi) tuzadi.
3.1. Tanlov komissiyasi a’zolarining tarkibi va soni olinadigan tovarlarning (ishlarning, xizmatlarning) xususiyatlarini hisobga olgan holda shakllantiriladi. 
Komissiya a’zolari tarkibiga Agentlikdan biriktirilgan ma’sul xodim, moliya va buxgalteriya, xo‘jalik ishlariga ma’sul bo‘lgan raxbar xodimlar hamda Korrupsiyaga qarshi kurash va komplaens nazorati xodimi kiritilishi shart.

3-bob. Tender o‘tkazish tartib-taomillari
1-§. Tender o‘tkazish shartlari
1. Tender vositasidagi davlat xaridi quyidagi shartlar bir vaqtning o‘zida bajarilgan taqdirda amalga oshiriladi:
g‘olibni aniqlash mezonlari tovarlarning (ishlarning, xizmatlarning) nafaqat pul bilan baholanishini, balki miqdoriy va sifat jihatidan baholanishini ham o‘z ichiga oladi;
korporativ buyurtmachilari uchun tovarlarning (ishlarning, xizmatlarning) qiymati bir shartnoma bo‘yicha bazaviy hisoblash miqdorining yigirma besh ming baravaridan ortiq miqdorni tashkil etadi;
Tender vositasidagi davlat xaridi quyidagi shartlar bir vaqtning o‘zida bajarilgan taqdirda amalga oshiriladi:
g‘olibni aniqlash mezonlari tovarning (ishning, xizmatning) nafaqat pul bilan baholanishini, balki miqdoriy va sifat jihatidan baholanishini ham o‘z ichiga oladi;
tovarlarning (ishlarning, xizmatlarning) qiymati bir shartnoma bo‘yicha bazaviy hisoblash miqdorining yigirma besh ming baravaridan ortiq (byudjet buyurtmachilari uchun bazaviy hisoblash miqdorining olti ming baravaridan ortiq) miqdorni tashkil etadi.
Tender majburiy tartibda elektron shaklda o‘tkaziladi, bundan qonunchilikda nazarda tutilgan hollar mustasno.
2. Tender o‘tkazish uchun buyurtmachi huzurida toq sonli (yetti kishidan kam bo‘lmagan) a’zolardan iborat xarid komissiyasi (bundan buyon matnda tender komissiyasi deb yuritiladi) tuziladi.
3. Tender komissiyasining a’zolari tarkibi va soni xarid qilish tartib-tamoilining turiga bog‘liq bo‘ladi hamda olinayotgan tovarning (ishning, xizmatning) xususiyatlari inobatga olingan holda o‘zgartirilishi mumkin. 
3.1. Komissiya a’zolari tarkibiga Agentlikdan biriktirilgan ma’sul xodim, moliya va buxgalteriya, xo‘jalik ishlariga ma’sul bo‘lgan raxbar xodimlar hamda Korrupsiyaga qarshi kurash va komplaens nazorati xodimi kiritilishi shart.
4-bob. Yagona yetkazib beruvchi bilan amalga oshiriladigan davlat xaridlari
1-§. Yagona yetkazib beruvchi bilan shartnoma tuzish asoslari
1. Nizom talablariga muvofiq yagona yetkazib beruvchi bilan davlat xaridlari quyidagi alohida hollarda amalga oshiriladi:
bozorda muqobillari bo‘lmagan va faqat yagona yetkazib beruvchidan xarid qilish mumkin bo‘lgan texnik jihatdan murakkab tovarlarning (ishlarning, xizmatlarning) davlat xaridi;
madaniy qimmatliklarni olish;
O‘zbekiston Respublikasi Prezidentining farmonlari, qarorlari va farmoyishlari yoki O‘zbekiston Respublikasi Vazirlar Mahkamasining qaror asosidagi davlat xaridlari;
tabiiy monopoliya sub’ekti tovarlarining (ishlarining, xizmatlarining) davlat xaridi;
o‘z vakolatlariga muvofiq faqat davlat hokimiyati va boshqaruvi organlari yoki ularning tasarrufidagi davlat muassasalari va tashkilotlari tomonidan bajarilishi mumkin bo‘lgan ishlarga yoki ko‘rsatilishi mumkin bo‘lgan xizmatlarga ehtiyoj paydo bo‘lishi;
tovarlarning (ishlarning, xizmatlarning) O‘zbekiston Respublikasi Vazirlar Mahkamasi tomonidan belgilanadigan tariflar bo‘yicha davlat xaridi.
Vakolatli organ tomonidan O‘zbekiston Respublikasi Vazirlar Mahkamasi bilan birgalikda yagona yetkazib beruvchi bilan davlat xaridlarini amalga oshirishning boshqa hollari ham belgilanishi mumkin.

2-§. Yagona yetkazib beruvchilar bilan shartnoma tuzish
1. Yagona yetkazib beruvchilardan xaridni amalga oshirish uchun buyurtmachilar yagona yetkazib beruvchilar reestridan (bundan buyon matnda Reestr deb yuritiladi) foydalanadi.
2. Yagona yetkazib beruvchidan tovar (ish, xizmat) olish zarur bo‘lgan taqdirda, u va buyurtmachi o‘rtasida portalda ro‘yxatga olinishi lozim bo‘lgan to‘g‘ridan-to‘g‘ri shartnoma tuziladi.
3. To‘g‘ridan-to‘g‘ri shartnoma qonun hujjatlari bilan belgilangan tartibda yozma shaklda tuziladi va unda quyidagi ma’lumotlar bo‘lishi kerak:
shartnoma predmeti;
tovarlar (ishlar, xizmatlar) soni, sifati, assortimenti;
yetkazib beriladigan tovarlar (ishlar, xizmatlar) narxi;
tovarlarni yetkazib berish, ishlarni bajarish va xizmatlarni ko‘rsatish muddati;
hisob-kitob tartibi;
tomonlarning majburiyatlari;
shartnomaviy majburiyatlar bajarilmagan yoki lozim darajada bajarilmaganligi uchun tomonlarning javobgarligi;
nizolarni hal etish tartibi;
tomonlarning rekvizitlari;
shartnoma tuzilgan sana va joy;
xaridlar to‘g‘risidagi shartnomalar uchun qonun hujjatlari bilan belgilangan yoki tomonlardan birining arizasiga muvofiq kelishuvga erishilishi lozim bo‘lgan boshqa muhim shartlar.
4. Yagona yetkazib beruvchi bilan amalga oshirilgan xarid natijasida tuzilgan shartnomalar to‘g‘risidagi ma’lumot, shartnoma tuzilgan kundan uch kunlik muddatdan kechiktirmasdan portalga joylashtirilishi lozim.

6-bob. Yakuniy qoidalar
1. Davlat xaridlarini rasmiylashtirish, tuzilgan shartnomalar bo‘yicha hisob-kitob qilish, shartnomaviy majburiyatlar bajarilishini monitoring qilish va shikoyatlarni, nizo va kelishmovchiliklarni ko‘rib chiqish qonun hujjatlariga muvofiq amalga oshiriladi.
2. Xarid qilish tartib-tamoili natijasi bo‘yicha tuzilgan shartnomaga qo‘shimcha kelishuv uning muhim shartlarini o‘zgartirmasa qonun hujjatlarida belgilangan tartibda tuzilishi mumkin.
3. Buyurtmachi tomonidan xarid qilish tartib-tamoiliga oid barcha hujjatlar, videoyozuvlar qonun hujjatlarida belgilangan muddatlarda saqlanishi lozim.
4. Mazkur tartib talablari buzilishida aybdor bo‘lgan shaxslar qonun hujjatlarida belgilangan tartibda javobgar bo‘ladi. 

